
Annotatsiya. Mazkur maqolada umumiy o‘rta va oliy ta’lim tizimida leksikologiyani o‘qitish jarayonini takomillashtirishda zamonaviy 
pedagogik metodlardan foydalanishning nazariy va metodik asoslari yoritiladi. Kontekstual, kommunikativ, muammoli ta’lim, interfaol, 
hamkorlikda o‘qitish, topshiriqqa asoslangan hamda raqamli ta’lim metodlarining leksikologiyani o‘qitishdagi imkoniyatlari tahlil qilinadi. 
Shuningdek, leksikologiyaga oid mavzularni o‘rgatishning metodik modeli bosqichma-bosqich ishlab chiqiladi. Ushbu model nazariy 
tushunchani berishdan boshlab, kontekstual tahlil, semantik kuzatish, interfaol mashqlar, kommunikativ topshiriqlar, mustaqil qo‘llash 
va baholash bosqichlarini qamrab oladi. Leksikologiyani o‘qitishda zamonaviy metodlardan foydalanish o‘quvchilarning nafaqat nazariy 
bilimlarini, balki amaliy nutqiy ko‘nikmalarini ham rivojlantirishga xizmat qilishi asoslab beriladi.

yondashuv, interfaol ta’lim, muammoli ta’lim, leksik kompetensiya, nutqiy ko‘nikma.

Annotation. This article discusses the theoretical and methodological foundations of using modern pedagogical methods to improve 
the process of teaching lexicology in general secondary and higher education. It analyzes the potential of contextual, communicative, 
problem-based, interactive, collaborative, task-based, and digital learning methods in teaching lexicology. In addition, a step-by-step 
methodological model for teaching lexicological topics is developed. The model covers the stages from presenting theoretical concepts to 
contextual analysis, semantic observation, interactive exercises, communicative tasks, independent application, and assessment. The article 
substantiates that the use of modern methods in teaching lexicology contributes not only to the development of students’ theoretical 
knowledge but also to the improvement of their practical language and speech skills.

Аннотация. В статье рассматриваются теоретические и методические основы использования современных педагогических методов 
в совершенствовании процесса преподавания лексикологии в системе общего среднего и высшего образования. Анализируются 
возможности контекстуального, коммуникативного, проблемного, интерактивного, кооперативного, задачного и цифрового методов 
обучения в преподавании лексикологии. Кроме того, поэтапно разрабатывается методическая модель обучения лексикологическим 
темам. Данная модель охватывает этапы от представления теоретического понятия до контекстуального анализа, семантического 
наблюдения, интерактивных упражнений, коммуникативных заданий, самостоятельного применения и оценивания. Обосновывается, 
что использование современных методов при обучении лексикологии способствует развитию не только теоретических знаний 
учащихся, но и их практических речевых навыков.

Ключевые слова: лексикология, обучение родному языку, методика обучения, современные педагогические методы, 

Bugungi kunda ta’lim jarayonining asosiy vazifalaridan 
biri o‘quvchiga faqat tayyor bilimlarni yetkazish emas, 
balki unda olingan bilimlardan amaliy faoliyatda, xususan, 
real kommunikativ vaziyatlarda samarali foydalanish 
kompetensiyasini shakllantirishdan iborat. Bu jarayon ona 
tili ta’limida ham o‘ziga xos metodik yondashuvlarni talab 
etadi. Ayniqsa, tilning lug‘at tarkibini o‘rganuvchi leksikologiya 
bo‘limini o‘qitishda an’anaviy nazariy tushuntirishlar bilan 
bir qatorda zamonaviy pedagogik texnologiyalar va interfaol 
metodlardan foydalanish muhim ahamiyat kasb etmoqda.

Leksikologiya til birliklarining ma’nosi, ularning o‘zaro 
munosabati, qo‘llanish xususiyatlari, faol va nofaol lug‘at 
tarkibi, sinonimiya, antonimiya, omonimiya, ko‘p ma’nolilik, 
paronimiya, frazeologik birliklar kabi ko‘plab masalalarni 
qamrab oladi. Mazkur mavzularning aksariyati abstrakt 
xarakterga ega bo‘lgani sababli ularni faqat ta’rif va qoidalarni 
yod oldirish asosida o‘rgatish o‘quvchilarning mavzuni chuqur 
o‘zlashtirishini har doim ham ta’minlay olmaydi.

Masalan, o‘quvchiga “sinonimlar – shakli har xil, ma’nosi 
bir-biriga yaqin bo‘lgan so‘zlar” degan ta’rifni berishning o‘zi 
yetarli emas. O‘quvchi sinonimik qatordagi birliklarning ma’no 
nozikliklarini anglay olishi, ularning uslubiy xususiyatlarini 
farqlashi va muayyan nutqiy vaziyatda eng mos variantni 
tanlay olishi lozim. Xuddi shuningdek, ko‘p ma’noli so‘zlarni 
o‘rgatishda ham faqat lug‘aviy ma’nolarni sanab o‘tish emas, 
balki ushbu ma’nolarning kontekstda qanday yuzaga kelishini 
ko‘rsatish samaraliroq hisoblanadi.

Shu nuqtayi nazardan, leksikologiyani o‘qitish 
metodikasida “bilim berish”dan “bilimni qo‘llash”ga, “tayyor 

ma’lumot”dan “mustaqil izlanish”ga, “o‘qituvchi markazli 
ta’lim”dan “o‘quvchi faoliyatiga asoslangan ta’lim”ga o‘tish 
zarurati yuzaga kelmoqda.

Zamonaviy til ta’limida kommunikativ yondashuvning 
rivojlanishi ham leksik birliklarni o‘rgatish metodikasiga 
sezilarli ta’sir ko‘rsatdi. Wilkins til o‘rganishda grammatik 
bilimlar bilan bir qatorda lug‘aviy birliklarning muhim o‘rin 
tutishini ta’kidlagan bo‘lsa, Nation lug‘at boyligini o‘rgatishda 
so‘zning shakli, ma’nosi va qo‘llanish imkoniyatlarini kompleks 
ravishda o‘zlashtirish zarurligini asoslaydi. Schmitt esa lug‘at 
o‘qitishning turli strategiyalarini tizimli ravishda qo‘llash 
muhimligini ko‘rsatadi. Demak, leksikologiyani o‘qitish 
jarayonida zamonaviy metodlardan foydalanish masalasi 
nafaqat pedagogik, balki lingvodidaktik jihatdan ham dolzarb 
hisoblanadi.

Leksik birliklarni o‘rgatish metodikasi til ta’limining 
muhim yo‘nalishlaridan biri sifatida uzoq yillardan buyon 
lingvodidaktik tadqiqotlarning obyekti bo‘lib kelmoqda. 
Tilni o‘rgatishda lug‘at boyligining ahamiyati Wilkins, Carter, 
McCarthy, Nation, Schmitt, Thornbury kabi olimlarning 
tadqiqotlarida keng yoritilgan.

Wilkinsning yondashuvida kommunikativ faoliyatni 
amalga oshirish uchun lug‘aviy birliklarni yetarli darajada 
egallash muhimligi ko‘rsatiladi. Ushbu qarash leksikologiyani 
o‘qitishda so‘zlarni faqat lingvistik obyekt sifatida emas, balki 
kommunikativ vosita sifatida o‘rganish zarurligini ko‘rsatadi.

Schmitt lug‘at o‘qitish strategiyalarini bevosita va bilvosita 
strategiyalarga ajratib, o‘quvchilarning yangi leksik birliklarni 

mustaqil o‘zlashtirish ko‘nikmalarini rivojlantirish muhimligini 
qayd etadi [1: 25].

Carter va McCarthy tomonidan olib borilgan tadqiqotlarda 
esa leksik birliklarning real nutqdagi qo‘llanishi, kollokatsiyalar 
va kontekstual ma’no masalalariga alohida e’tibor qaratiladi. 
Bu yondashuv leksikologiyani o‘qitishda lug‘aviy birliklarni 
alohida-alohida emas, balki nutqiy kontekst tarkibida o‘rgatish 
zarurligini ko‘rsatadi.

Richards va Rodgers zamonaviy til ta’limida kommunikativ 
va interfaol metodlarning rivojlanishini tahlil qilib, ta’lim 
oluvchining faol kommunikativ faoliyatini markazga qo‘yuvchi 
yondashuvlarning ahamiyatini ko‘rsatgan [2: 74]. Umuman 
olganda, mavjud ilmiy-metodik qarashlarni tahlil qilish shuni 
ko‘rsatadiki, zamonaviy leksik ta’lim quyidagi tamoyillarga 
asoslanishi maqsadga muvofi q:

1) leksik birlikni kontekstda o‘rgatish;
2) shakl va ma’noni birgalikda tahlil qilish;
3) so‘zning nutqiy qo‘llanishini ko‘rsatish;
4) o‘quvchini mustaqil izlanishga jalb qilish;
5) interfaol topshiriqlardan foydalanish;
6) o‘rganilgan birliklarni kommunikativ vaziyatlarda qo‘llash;
7) raqamli vositalardan maqsadli foydalanish.
Tadqiqotda leksikologiyani o‘qitish metodikasini 

takomillashtirish maqsadida nazariy tahlil, qiyosiy tahlil, 

pedagogik kuzatish, metodik modellashtirish, umumlashtirish 
va tizimlashtirish metodlaridan foydalanildi. Tadqiqot 
metodologiyasining asosini kommunikativ, kompetensiyaviy, 
kontekstual va shaxsga yo‘naltirilgan yondashuvlar tashkil 
etadi.

Kommunikativ yondashuv o‘quvchining leksik bilimlarini 
real nutqiy faoliyat bilan bog‘lashga xizmat qiladi.

Kontekstual yondashuv so‘z ma’nosini uning nutqiy 
muhitidagi qo‘llanishi asosida aniqlash imkonini beradi.

Kompetensiyaviy yondashuv esa o‘quvchining egallagan 
leksik bilimlarini amaliy vaziyatlarda qo‘llay olish darajasiga 
e’tibor qaratadi.

Shaxsga yo‘naltirilgan yondashuv o‘quvchining individual 
imkoniyatlari, qiziqishlari va mustaqil faoliyatini hisobga 
olishni nazarda tutadi. Tadqiqotda ushbu yondashuvlarni 
o‘zaro integratsiyalash asosida quyidagi metodik model 
taklif qilindi: Nazariy tushuncha → Kontekstual taqdimot → 
Semantik tahlil → Interfaol mashq → Kommunikativ topshiriq 
→ Mustaqil qo‘llash → Baholash

Mazkur modelning asosiy afzalligi shundaki, unda nazariy 
bilim bevosita amaliy faoliyat bilan bog‘lanadi.

Natijalar. Tadqiqot natijasida leksikologiyani o‘qitishda 
zamonaviy pedagogik metodlardan foydalanishning bir qator 
metodik imkoniyatlari aniqlandi.

1-jadval. Leksikologiyani o‘qitishda an’anaviy va zamonaviy yondashuvlarning qiyosiy tavsifi 

Mezон An’anaviy yondashuv Zamonaviy yondashuv

O‘qituvchi roli Asosiy axborot manbai Tashkilotchi va yo‘naltiruvchi

O‘quvchi roli Tayyor bilimni qabul qiladi Faol ishtirokchi

Asosiy faoliyat Ta’rif va qoidani o‘zlashtirish Tahlil, izlanish va qo‘llash

So‘z ma’nosi Lug‘aviy ta’rif orqali Kontekst va nutqiy vaziyat orqali

Mashq turi Reproduktiv Produktiv va kommunikativ

Baholash Bilimni qayta aytish Bilimni amalda qo‘llash

Texnologiyalar Cheklangan Raqamli va interfaol

Natija Nazariy bilim Leksik va kommunikativ kompetensiya

Jadvaldan ko‘rinadiki, zamonaviy yondashuv leksikologiyani 
o‘qitish jarayonining markaziga o‘quvchi faoliyatini olib 
chiqadi.

Kontekstual o‘qitish metodi. Leksikologiyani o‘qitishda eng 
samarali metodlardan biri kontekstual yondashuv hisoblanadi 
[4: 153]. Ushbu metodda yangi so‘z yoki leksik hodisa alohida 
holda emas, balki gap, matn, dialog yoki muayyan nutqiy 
vaziyat tarkibida taqdim etiladi. Masalan, “og‘ir” so‘zining 
ma’nolarini o‘rgatishda quyidagi gaplardan foydalanish 
mumkin:

• Og‘ir yukni ko‘tarish qiyin.
• Uning ahvoli og‘ir.
• Og‘ir kunlarni boshdan kechirdik.
• Uning so‘zlari menga og‘ir botdi.
O‘quvchi ushbu gaplarni tahlil qilish orqali bir so‘zning turli 

kontekstlarda turlicha ma’no ifodalashini mustaqil ravishda 
aniqlaydi. Bunday metod o‘quvchining kuzatish, taqqoslash 
va xulosa chiqarish ko‘nikmalarini rivojlantiradi.

Kommunikativ metod. Kommunikativ metodning asosiy 
maqsadi o‘rganilgan leksik birliklarni real nutqiy faoliyatda 
qo‘llashga o‘rgatishdir. Masalan, sinonimlarni o‘rganishda 

o‘quvchilarga “chiroyli”, “go‘zal”, “ko‘rkam”, “latofatli” kabi 
birliklar berilib, ularni turli vaziyatlarda qo‘llash topshiriladi.

O‘quvchi quyidagi savolga javob topishi kerak: Nima uchun 
“go‘zal tabiat” birikmasida “go‘zal” so‘zini ishlatish mumkin, 
ammo ayrim boshqa kontekstlarda “chiroyli” so‘zi tabiiyroq 
eshitiladi?

Bu topshiriq orqali o‘quvchi sinonimlarning mutlaq teng 
emasligini, ularning uslubiy va semantik farqlarini anglay 
boshlaydi.

Muammoli ta’lim metodi. Muammoli ta’limda o‘quvchiga 
tayyor xulosa berilmaydi. U muayyan lingvistik muammo bilan 
to‘qnashadi va uni mustaqil hal qiladi. Masalan: “Yuz” so‘zi 
quyidagi gaplarda qanday ma’nolarda qo‘llangan?

1. Uning yuzi kulib turardi.
2. Stolning yuzi toza edi.
3. U yuz so‘m pul berdi.
O‘quvchi ushbu misollar asosida so‘zning ko‘p ma’noliligini 

aniqlashi va ma’nolar o‘rtasidagi semantik aloqani izohlashi 
kerak. Bu metod o‘quvchini tayyor qoidani yodlashdan ko‘ra, 
qoidani o‘zi kashf etish jarayoniga olib keladi.

“Aqliy hujum” metodi. “Aqliy hujum” metodi leksik 
birliklarni faollashtirishning samarali vositalaridan biridir.

Masalan, “Vatan” mavzusida o‘quvchilarga quyidagi topshiriq 
beriladi:

“Vatan” tushunchasini ifodalovchi imkon qadar ko‘p so‘z 
va birikmalarni ayting. O‘quvchilar:

• ona yurt;
• tug‘ilib o‘sgan joy;
• yurt;
• mamlakat;
• diyor;
• zamin;
• vatanparvarlik;
• xalq;
• millat
kabi birliklarni taklif qilishlari mumkin. Keyingi bosqichda 

ushbu birliklar ma’no va uslubiy xususiyatlariga ko‘ra 
guruhlanadi.

Klaster metodidan foydalanish. Klaster metodi leksik 
birliklar o‘rtasidagi semantik munosabatlarni vizual 

ko‘rinishda ifodalash imkonini beradi [6: 31]. Masalan, 
markazga “TA’LIM” tushunchasi yoziladi va uning atrofi da:
maktab → ustoz → bilim → kitob → talaba → dars → tarbiya 
→ kelajak kabi birliklar joylashtiriladi. Keyin o‘quvchilardan 
ushbu birliklar o‘rtasidagi ma’no munosabatlarini tushuntirish 
talab qilinadi.

“Sinkveyn” metodidan foydalanish. Sinkveyn metodi 
o‘quvchining muayyan tushuncha bo‘yicha lug‘aviy boyligini 
faollashtirishga yordam beradi.

Masalan: Kitob
Qiziqarli, foydali
O‘rgatadi, tarbiyalaydi, rivojlantiradi
Kitob insonning eng yaqin do‘stidir.
Bilim. Ushbu metod orqali o‘quvchilar bir tushunchani turli 

so‘z turkumlari va semantik birliklar yordamida ifodalashga 
o‘rganadilar.

2-jadval. Zamonaviy metodlarning leksikologiyani o‘qitishdagi metodik funksiyalari

Metod Asosiy vazifasi Rivojlantiriladigan ko‘nikma

Kontekstual metod So‘z ma’nosini vaziyat asosida aniqlash Semantik tahlil

Kommunikativ metod So‘zlarni real nutqda qo‘llash Nutqiy kompetensiya

Muammoli ta’lim Lingvistik muammoni mustaqil hal qilish Tanqidiy fi krlash

Aqliy hujum Lug‘aviy birliklarni tezkor faollashtirish Assotsiativ fi krlash

Klaster Semantik munosabatlarni tizimlashtirish Tizimli fi krlash

Sinkveyn So‘z va tushunchalarni ijodiy ifodalash Ijodiy fi krlash

Juftlikda ishlash Birgalikdagi tahlil Hamkorlik

Rolli o‘yin Leksik birliklarni vaziyatda qo‘llash Kommunikativ ko‘nikma

Raqamli metod Interaktiv materiallardan foydalanish Mustaqil ta’lim

Loyiha metodi Leksik materialni mustaqil tadqiq qilish Tadqiqotchilik

Tadqiqot doirasida leksikologik mavzularni o‘qitishning 
yetti bosqichli metodik modeli taklif etiladi.

1-bosqich. Nazariy tushunchani shakllantirish. O‘qituvchi 
yangi leksik hodisa haqida qisqa va tushunarli nazariy ma’lumot 
beradi. Bunda uzun nazariy izohlardan ko‘ra, asosiy tushunchalar 
va aniq misollardan foydalanish maqsadga muvofi q.

2-bosqich. Kontekstual taqdimot. Yangi leksik hodisa 
matn, dialog yoki gaplar tarkibida beriladi.

3-bosqich. Semantik tahlil. O‘quvchilar berilgan 
birliklarning ma’nosi, shakli, qo‘llanish doirasi va uslubiy 
xususiyatlarini tahlil qiladilar.

4-bosqich. Interfaol mashq. O‘quvchilar juftlik yoki kichik 
guruhlarda mashqlar bajaradilar.

5-bosqich. Kommunikativ topshiriq. O‘rganilgan 
birliklardan foydalanib dialog, monolog, matn yoki vaziyatli 
topshiriq bajariladi.

6-bosqich. Mustaqil qo‘llash. O‘quvchi o‘zining mustaqil 
misollarini yaratadi.

7-bosqich. Baholash. O‘quvchining nafaqat nazariy 
bilimlari, balki leksik birliklarni to‘g‘ri va maqsadga muvofi q 
qo‘llay olishi ham baholanadi.

3-jadval. Leksikologiyani o‘qitishning bosqichma-bosqich metodik modeli

Bosqich O‘qituvchi faoliyati O‘quvchi faoliyati Kutiladigan natija

1. Nazariya Tushuncha va qoida beradi Tinglaydi, savol beradi Nazariy bilim

2. Kontekst Misol va matn taqdim etadi Kuzatadi Kontekstni anglash

3. Tahlil Savollar beradi So‘z ma’nosini tahlil qiladi Semantik ko‘nikma

4. Interfaol mashq Topshiriq tashkil qiladi Guruh/jufl ikda ishlaydi Amaliy ko‘nikma

5. Kommunikativ faoliyat Vaziyat yaratadi Dialog va matn tuzadi Nutqiy kompetensiya

6. Mustaqil qo‘llash Individual topshiriq beradi Mustaqil misol yaratadi Ijodiy qo‘llash

7. Baholash Natijani baholaydi O‘z faoliyatini tahlil qiladi Refl eksiya

Amaliy metodik ishlanma. Leksikologik mavzularni 
zamonaviy metodlar asosida o‘qitishga misol sifatida “Sinonim 
so‘zlar” mavzusini olish mumkin.

Darsning maqsadi. O‘quvchilarda sinonim so‘zlarning 
ma’no xususiyatlarini farqlash, ularni nutqiy vaziyatga mos 
tanlash va mustaqil qo‘llash ko‘nikmasini shakllantirish.

1-topshiriq. Kuzatish
O‘quvchilarga quyidagi gaplar beriladi:
• U juda chiroyli qiz.
• Bu yerda go‘zal manzara mavjud.
• Shahar markazida ko‘rkam binolar qad rostlagan.
Savol:
Qalin yozilgan so‘zlarning umumiy va farqli jihatlari 

nimada?
2-topshiriq. Guruhlash
O‘quvchilarga quyidagi so‘zlar beriladi: katta, ulkan, 

bahaybat, buyuk, yirik, keng
Ular ushbu birliklarni ma’no xususiyatlariga ko‘ra 

guruhlaydilar.
3-topshiriq. Kommunikativ vaziyat
O‘quvchilarga quyidagi vaziyat beriladi: Siz gazeta uchun 

shahar haqida maqola tayyorlayapsiz. “Chiroyli” so‘zini takror-
takror ishlatmasdan, uning ma’nodoshlaridan foydalanib 5–6 
gaplik matn tuzing.

Bu topshiriq o‘quvchining sinonimlarni faqat tanib 
olish emas, balki ularni nutqiy maqsadga muvofi q tanlash
ko‘nikmasini shakllantiradi.

4-topshiriq. Ijodiy faoliyat
O‘quvchilar “Bahor” mavzusida kichik matn tuzadilar. 

Matnda kamida 5 ta sinonimik birlikdan foydalanish talab 
qilinadi.

5-topshiriq. Refl eksiya
Dars yakunida o‘quvchilarga quyidagi savollar beriladi:
• Bugun qanday yangi bilimga ega bo‘ldingiz?
• Sinonimlarni tanlashda nimaga e’tibor berish kerak?

• Sinonimlarning barchasini istalgan vaziyatda almashtirib 
ishlatish mumkinmi?

• Qaysi topshiriq siz uchun eng qiziqarli bo‘ldi?
Muhokama. Leksikologiyani o‘qitish jarayonida zamonaviy 

metodlardan foydalanishning muhim jihati shundaki, bunda 
leksik birliklarni o‘zlashtirish jarayoni faqat xotira faoliyati 
bilan cheklanib qolmaydi. O‘quvchi so‘zning ma’nosini 
anglaydi, uni boshqa birliklar bilan taqqoslaydi, kontekstda 
kuzatadi, muayyan vaziyatda tanlaydi va mustaqil ravishda 
qo‘llaydi. An’anaviy ta’limda ko‘pincha “ta’rif – misol – mashq” 
ketma-ketligi ustun bo‘lsa, taklif etilayotgan metodik modelda 
“kuzatish – muammo – tahlil – xulosa – qo‘llash – refl eksiya” 
ketma-ketligiga ham muhim o‘rin beriladi.

Bu esa o‘quvchining bilish faoliyatini faollashtiradi. 
Ayniqsa, kontekstual va kommunikativ metodlarning 
integratsiyasi muhim metodik imkoniyatlarni yuzaga chiqaradi. 
Chunki o‘quvchi so‘zning ma’nosini kontekst orqali anglab 
olgach, uni real yoki modellashtirilgan kommunikativ 
vaziyatda qo‘llaydi. Natijada passiv lug‘at boyligining faol 
nutqiy lug‘atga aylanish imkoniyati oshadi.

Shuningdek, zamonaviy metodlar o‘quvchilarning 
individual xususiyatlarini hisobga olish imkonini beradi. 
Masalan, ayrim o‘quvchilar vizual materiallar orqali, boshqalari 
esa muammoli vazifalar yoki kommunikativ mashqlar orqali 
yaxshiroq o‘zlashtirishi mumkin. Shu sababli leksikologiyani 
o‘qitishda yagona metodga tayanishdan ko‘ra, metodlarning 
kombinatsiyasidan foydalanish maqsadga muvofi q.

Bunda o‘qituvchining roli ham o‘zgaradi. O‘qituvchi tayyor 
ma’lumot beruvchi emas, balki o‘quvchining izlanishiga 
yo‘naltiruvchi, muammoli vaziyat yaratuvchi va o‘quv 
faoliyatini tashkil etuvchi subyekt sifatida namoyon bo‘ladi.

Leksik kompetensiyani baholash mezonlari. 
Leksikologiyani o‘qitishda baholash faqat “qoidani bilish” bilan 
chegaralanmasligi lozim. O‘quvchining leksik kompetensiyasi 
bir necha mezon asosida baholanishi mumkin [5: 95].

4-jadval. Leksik kompetensiyani baholash mezonlari

Mezon Mazmuni

Nazariy bilim Leksikologik tushunchalarni bilish

Semantik tahlil So‘z ma’nosini aniqlay olish

Kontekstual qo‘llash So‘zning kontekstga mos ma’nosini topish

Nutqiy qo‘llash So‘zlardan to‘g‘ri va maqsadli foydalanish

Uslubiy kompetensiya So‘zning uslubiy xususiyatlarini farqlash

Mustaqillik Mustaqil misol va matn yarata olish

Ijodkorlik Leksik birliklardan yangi nutqiy vaziyatlarda foydalanish

Bunday baholash tizimi o‘quvchining real leksik 
imkoniyatlarini aniqlashga xizmat qiladi.

Pedagogik natijalar. Taklif etilayotgan metodik 
yondashuvning qo‘llanishi natijasida quyidagi pedagogik 
natijalarga erishish mumkin:

1) o‘quvchilarning leksikologik tushunchalarni 
o‘zlashtirish darajasi oshadi;

2) so‘z ma’nosini kontekst asosida aniqlash ko‘nikmasi 
rivojlanadi;

3) sinonim, antonim, omonim va ko‘p ma’noli so‘zlarni 
farqlash qobiliyati shakllanadi;

4) o‘quvchilarning faol lug‘at boyligi kengayadi;
5) o‘rganilgan leksik birliklarni mustaqil nutqda qo‘llash 

imkoniyati kuchayadi;
6) kommunikativ kompetensiya rivojlanadi;
7) mustaqil va tanqidiy fi krlash ko‘nikmalari shakllanadi;
8) dars jarayonida o‘quvchilarning faolligi ortadi;
9) o‘qituvchi va o‘quvchi o‘rtasidagi hamkorlik kuchayadi;

10) leksikologiya fanining amaliy va kommunikativ 
yo‘nalishi kuchayadi.

Leksikologiyani o‘qitish ona tili ta’limining muhim 
yo‘nalishlaridan biri bo‘lib, uning samaradorligi ko‘p jihatdan 
tanlangan metod va pedagogik yondashuvlarga bog‘liq. 
Mazkur tadqiqotda leksikologik bilimlarni o‘quvchilarning 
amaliy nutqiy faoliyati bilan bog‘lashga qaratilgan zamonaviy 
metodik yondashuvlar tahlil qilindi.

Tadqiqot natijalari shuni ko‘rsatadiki, leksikologiyani faqat 
ta’rif, qoida va tayyor misollar asosida o‘qitish o‘quvchilarning 
leksik imkoniyatlarini to‘liq namoyon qilishga yetarli emas. 
Zamonaviy ta’limda kontekstual, kommunikativ, muammoli, 
interfaol, hamkorlikda o‘qitish va raqamli metodlardan 
kompleks foydalanish zarur. Maqolada taklif etilgan “Nazariy 
tushuncha → Kontekstual taqdimot → Semantik tahlil →
Interfaol mashq → Kommunikativ topshiriq → Mustaqil 

qo‘llash → Baholash” modeli leksikologiyani o‘qitishning 
nazariy va amaliy jihatlarini birlashtirishga xizmat qiladi. 
Mazkur modelning asosiy metodik afzalligi o‘quvchining 
leksik birliklarni yodlab olishidan ko‘ra, ularni anglash, tahlil 
qilish, taqqoslash va nutqiy vaziyatga mos ravishda qo‘llashiga 
ustuvor ahamiyat berilishidir.

Shuningdek, leksikologiyani o‘qitishda baholash 
mezonlarini ham qayta ko‘rib chiqish maqsadga muvofi q. 
O‘quvchining faqat nazariy bilimini emas, balki so‘z ma’nosini 
kontekstda aniqlashi, uslubiy jihatdan to‘g‘ri birlikni tanlashi 
va uni mustaqil nutqda qo‘llay olishi ham baholanishi 
kerak. Shunday qilib, zamonaviy pedagogik metodlardan 
foydalanish leksikologiya ta’limini nazariy bilim beruvchi 
yo‘nalishdan o‘quvchining leksik, nutqiy, kommunikativ va 
ijodiy kompetensiyalarini shakllantiruvchi amaliy ta’lim 
jarayoniga aylantirish imkonini beradi.

